
			A GRECIA QUE HAI EN NÓS

			Se usamos un teléfono para pedir cita no otorrino, se falamos de tipos de monarquía, ou se unha pandemia nos pecha na casa… En todos eses casos estamos a falar grego.

			Porque os gregos antigos desenvolveron moitos campos do saber. Os seus avances na ciencia e na cultura deron un pulo ao coñecemento humano que tardou moitos séculos en ser igualado. Por iso, aínda hoxe se recorre á súa lingua para crear palabras na medicina, na tecnoloxía, na literatura…

			Este libro acércase á vida cotiá dos antigos gregos co fin de axudar a comprender a súa civilización. Veremos que comían e bebían, que roupas vestían, en que crían ou a que dedicaban o tempo de ocio.

			A maior parte do que aquí se conta refírese á Atenas do século V a. C., pois é a cidade estado grega que mellor coñecemos, debido ao grande esplendor que alcanzou. Pero moito do que dela se di é aplicable a case todo o mundo helénico, un universo que fixo posibles as achegas de persoas como Tales, Pitágoras, Hipócrates, Sócrates, Platón, Aristóteles… e moitos máis.

			Retrocedamos, pois, uns 2500 anos.

		

	
		
			CRONOLOXÍA

			
				
					
					
					
				
				
					
							
							ANOS

						
							
							ÉPOCAS

						
							
							FEITOS DE REFERENCIA

						
					

					
							
							1600-1000 a. C.

						
							
							Época micénica

						
							
							Dominio do mar Exeo.

							Conflito base da lenda da guerra de Troia.

						
					

					
							
							1100-750 a. C.

						
							
							Idade escura

						
							
							Falta de datos significativos

						
					

					
							
							750-480 a. C.

						
							
							Idade arcaica

						
							
							Xurdimento das cidades estado (póleis).

							Fundación de colonias nas costas do mar Mediterráneo e do mar Negro.

						
					

					
							
							480-323 a. C.

						
							
							Época clásica

						
							
							Hexemonía de tres póleis: Atenas, Esparta, Tebas.

						
					

					
							
							323-146 a. C.

						
							
							Época helenística

						
							
							Conquistas de Alexandre Magno e fundación de reinos polos seus sucesores.

						
					

				
			

			A meirande parte do que se expón no libro aplícase ás épocas clásica e helenística. Desde o ano 146 a. C., Grecia formou parte do Imperio Romano, e así seguiu ata o 476 d. C. Nesa data caeu a parte occidental do Imperio, e a zona oriental, de fala grega e con capital en Constantinopla (Bizancio), continuou como Imperio Bizantino ata a súa ocupación polos turcos otománs en 1453.

		

	
		
			A CHEGADA DOS GREGOS Á HISTORIA

			Os gregos «non eran» de Grecia

			Os antigos gregos eran xa conscientes de que os seus devanceiros eran alleos ao territorio onde vivían. Segundo unha lenda, houbera un rei no afastado norte, Helén, cuxos fillos emigraran cara ao sur. Do nome de Helén sae o xentilicio co que os gregos se denominaban a si mesmos: «helenos». Por iso hoxe podemos usar as palabras «helénico, -a» ou «helenismo» para referirnos á súa civilización. O nome «Grecia» vén do latín Graecia, que é como os romanos chamaban aquelas terras.

			Aínda que non se coñece en detalle o proceso, desde o ano 1900 a. C., en momentos sucesivos foron chegando ao sur dos Balcáns, ás illas do mar Exeo e ao oeste de Asia Menor diversos grupos de poboación coñecidos como eolios, xonios e dorios. Mantiñan algunhas diferenzas entre si, e grandes rivalidades, pero todos compartían o idioma (con variantes dialectais), a relixión e unha ampla base cultural. Proviñan de distintos lugares, como o interior de Asia Menor, Centroeuropa e as estepas do sur da actual Rusia. Da fusión destas xentes coas poboacións autóctonas xurdiu a civilización helénica.

			Os gregos chegaron moito máis aló de Grecia

			A civilización grega non quedou no seu berce. Por varios motivos, os helenos emigraron para fundar colonias por case todo o Mediterráneo, e máis aló. As colonias eran cidades portuarias construídas por nativos doutras poboacións, chamadas metrópoles («cidades-nai»). Estas mantiñan vínculos comerciais, relixiosos e culturais cos novos asentamentos. Así, chegou a haber unhas 1000 comunidades gregas na costa e nas illas mediterráneas, e tamén nas ribeiras do mar Negro. En Sicilia e o sur de Italia houbo tantos gregos, e a súa riqueza chegou a ser tan grande, que adoitamos dar a esa área o nome histórico de Magna Grecia. E non debemos esquecer que no século IV a. C., ao inicio da época helenística, Alexandre Magno conquistou o inmenso Imperio Persa, que se estendía desde Asia Menor, Palestina e e Exipto ata a India, e levou con el a cultura helénica, que deixou unha forte pegada neses territorios.

			O mar, o agro, a cidade e o comercio

			Un trazo básico da civilización grega é a súa relación co mar. Ningún grego vivía lonxe da costa, o que explica que, cando tiñan que viaxar, os gregos preferisen facelo en barco, malia seren as travesías marítimas bastante máis perigosas que hoxe. Así, a maioría da poboación vivía na beiramar, mentres a xente do interior ocupaba as chairas e as abas dos montes.

			Outro elemento inseparable da civilización grega é o medio urbano. Para un grego, a vida era máis plena na cidade: a polis, unha comunidade independente que compartía unhas mesmas leis e culto relixioso. Grazas a un proceso chamado sinecismo, pequenas aldeas foron agrupándose en núcleos maiores, case sempre arredor dunha antiga fortificación elevada (acrópole). Estas póleis e a súa contorna rural albergaban, polo común, uns poucos miles de habitantes.

			A vexetación dominante en Grecia é a de tipo mediterráneo: montañas con densas fragas e chairas cubertas de arbustos. A terra non era particularmente fértil, pero os helenos conseguiron especializarse en tres produtos: os cereais (sobre todo o trigo, aínda que sempre precisaron máis do que a terra daba), a vide e a oliveira. Polo tanto, o pan, o viño e o aceite eran os piares da súa alimentación. A gandería supoñía un complemento, debido á falta de pastos, cos porcos, cabras e ovellas como especies preferidas, sen esquecer a apicultura. E os produtos do mar, nun pobo tan costeiro, tamén eran parte importante da alimentación.

			Grazas á gran produción de viño, aceite, figos (frescos e secos), e tamén ao rendemento de actividades como a olería e a confección téxtil, os gregos desenvolveron unha importante mariña mercante, que sucou o Mediterráneo, o mar Negro, e mesmo cruzou o estreito de Xibraltar. Xunto cos fenicios, foron o gran pobo comerciante da Antigüidade, o que contribuíu de xeito decisivo, ata as conquistas de Alexandre Magno, a levar a cultura grega alén do seu lugar de orixe.

A POLIS: MELLOR NA RÚA QUE NA CASA

			Atenas e a Ática

			Atenas é a capital da rexión da Ática, de 2650 km2 de extensión. Na Antigüidade, as súas rúas eran estreitas e tortuosas; ademais, non tiñan nome, nin as casas estaban numeradas: para orientarse había que facelo por referencias como unha tenda ou un monumento. Disque na época clásica a rexión puido ter medio millón de habitantes, dos que entre un terzo e a metade eran escravos.

			Atenas tiña unha muralla que se podía atravesar por varias portas. Un dos camiños que delas saían levaba ao porto do Pireo, a pouco máis de 9 km ao suroeste, onde chegaban moitas e variadas mercadorías. A máis importante era o trigo, pois a Ática non producía abondo para alimentar a súa poboación. A vía ata o porto estaba protexida por dous muros paralelos, coñecidos como Muros Longos, para asegurar o abastecemento en caso de guerra. Outro camiño importante era a chamada Vía Sacra ao santuario de Eleusis, a uns 20 km ao noroeste. Esta rúa prolongábase na cidade ata chegar ao centro relixioso da polis, o outeiro coñecido como Acrópole.

Os gregos tifian un alto
concepto de si mesmos.
Consideraban que todas

as linguas, agds a grega,

eran un barallete, unha fala
incomprensible e sen forma:
un «bar-bar-bar», dician eles;
e desa expresion tiraron a
palabra barbaros («bdrbaro»).
En principio, significaba
«estranxeiro», pero axina
adquiriu o matiz desprezativo
que lle coriecemos. Con todo,

a palabra é un bo exemplo
dos caprichos da evolucion
lingiiistica, pois cando dicimos
«que bdrbaro!» case sempre

o facemos como loanza.

Na Grecia antiga, igual que
hoxe, existian topicos sobre as
diferentes rexions e bisbarras.
Por exemplo, en Atenas diciase
que as mulleres da vecifia
Beocia eran todas moi
fermosas; pola contra, os
homes tifian sona de testdns.
Ademais, os xonios (incluidos
os atenienses) gustaban

de considerarse intelixentes

e de mente aberta fronte

aos dorios (sobre todo

0s espartanos), aos que
tomaban por tiuzaros.

Estes prexuizos vianse
alimentados polas variantes
dialectais, que en moitas
ocasions eran causa de mofa:
por exemplo, a palabra para
«cabeza» pronuncidbase

en Atenas como «kephalé»,

e en Esparta como «kephald».

